
Уладзімір Караткевіч. Жыццё і творчасць пісьменніка.
Мэта ўрока: Стварыць ўмовы для асэнсавання жыццёвага і творчага шляху   У.Караткевіча як пачынальніка беларускай гістарычнай прозы.
Задачы ўрока:

1. Пазнаёміць з асноўнымі фактамі жыццёвага і творчага шляху У.Караткевіча;

2. Развіваць інтэлектуальна-пазнавальныя здольнасці вучняў, навыкі і ўменні самастойнай працы;
3. Спрыяць выхаванню павагі да набыткаў беларускай літаратуры, да творчай спадчыны У. Караткевіча, праяўленню пачуццяў чалавечнасці, міласэрнасці да людзей, любові да сваёй радзімы.
Тып урока: урок паведамлення новых ведаў.
Форма ўрока: урок – праект.
Абсталяванне: прэзентацыя, відэафільм, фотаздымкі пісьменніка, кнігі твораў, малюнкі да твора, эпіграфы, выказванні, матэрыялы для праекта.
     Эпіграф:                                                     Трэба працаваць. Не для сябе,

                                      а для маёй роднай краіны,

                                  для Беларусі, якой, калі

                                                 дазволіць лёс, я паслужу,колькі 

                                                                           мне будзе дазволена дзён, - 

                                           многа або мала, але да канца.                                                                   
                                                                                                   У.Караткевіч
 Ключавое пытанне:

Чаму У.Караткевіч стаў пісаць творы на беларускай мове, хаця ўсе сямейнікі карысталіся рускай мовай?
На дошцы выказванні: 
Як сканаю – душа застанецца
Ў ззянні кожнай крынічнай слязы,
У аеру, што з ветрам сячэцца,
Ў срэбных хвалях дняпроўскай лазы.

                             У.Караткевіч

Быў. Ёсць. Буду.

Таму, што заўжды, як пракляты,

Жыву бяздоннай трывогай,

Таму, што сэрца маё распята

За ўсе мільярды двухногіх.

                    У.Караткевіч

“Ведаць – гэта адзінае вартае на зямлі. Пасільна ўмець – другое. А ведаць і ўмець – гэта і ёсць фундамент чалавека, якім ён, чалавек, павінен быць”. 
( У. Караткевіч)

Ход урока

1. Арганізацыйны момант. Стварэнне спрыяльнага настрою.

Словы настаўніка:

Жыццялюб, фантазёр і рамантык відушчы
не сябе шанаваў, не сабой даражыў –

са стагоддзяў ён нёс, нібы з чорнае пушчы,
кветку матчынай чыстай душы…

Чарадзей легендарнае волі і сілы,

ён чароўную кветку, як вока, бярог.

Смерць раптоўна, як колас, пад корань скасіла,

Ён – як колас – яе перамог.

                                  В.Жуковіч

· Сёння мы сабраліся з вамі на чарговы ўрок, праўда, у некалькі незвычайнай абстаноўцы. Сабраліся, каб пагаварыць пра жыццёвы шлях У.Караткевіча, яго творчую спадчыну, пра значэнне дзейнасці У.Караткевіча не толькі для беларускай літаратуры, але і для кожнага неабыякавага грамадзяніна нашай краіны. Сабраліся, каб атрымаць яшчэ адзін жыццёвы ўрок. Старажытныя грэкі казалі: “Добры настрой – гэта палова перамогі”. Таму ўсміхніцеся адзін аднаму – і за працу.
2. Паведамленне тэмы, мэты ўрока. Матывацыя.
· Праца наша будзе адбывацца ў групах: “Вытокі. Шляхам жыцця”, “Творчая спадчына”, “Быў. Ёсць. Буду. Значэнне творчасці”, і вы ўжо загадзя атрымалі заданне. У групах ёсць кансультанты, якія азнаёмлены са сваёй задачай. 
· Вынікам нашай работы стануць праекты кожнай групы. А  таксама адказ на пытанне “Чаму У.Караткевіч стаў пісаць творы на беларускай мове, хаця ўсе сямейнікі карысталіся рускай мовай?”
· Тэма нашага ўрока : “Уладзімір Караткевіч. Жыццё і творчасць пісьменніка”.
· На дошцы змешчаны эпіграф. Якім паўстае перад намі Караткевіч з гэтых радкоў? ( адказы вучняў) Сённяшні ўрок пацвердзіць гэта.
·  На якія пытанні вам хацелася б сёння атрымаць адказы?          

3. Праца на асноўным этапе ў групах

· Выступленне першай групы. ( па ходу на дошцы дабаўляецца “Карта жыццёвых дарог У. Караткевіча”, вучні робяць паметкі)
Прыкладнае паведамленне 

Нарадзіўся У.Караткевіч 26 лістапада 1930 г. у г. Оршы Віцебскай вобласці ў сям’і служачага. Яго бацька, Сямён Цімафеевіч,  быў супрацоўнікам фінансавых органаў. Маці - Надзея Васілеўна, з роду Грынкевічаў, пасля заканчэння Марыінскай гімназіі ў Магілёве некаторы час працавала настаўніцай, потым была хатняй гаспадыняй. Прадзед па матчынай лініі камандаваў атрадам ў паўстанні 1863 года і быў расстраляны паводле загаду Мураўёва. У сям'і было трое дзяцей: сын Валерый (1918 - загінуў у 1941 г.), дачка Наталля (1922-2003), сын Уладзімір. 

Сям'я вызначалася вялікай інтэлігентнасцю. Па словах самога Караткевіча, у дзіцячыя гады сваяцкае асяроддзе шмат у чым уздзейнічала на яго. Вялікі ўплыў на Уладзіміра аказаў дзед па лініі маці Васіль Юллянавіч Грынкевіч (1861-1945), чалавек з багатым жыццёвым вопытам, дасціпны апавядальнік, ад якога ўнук пачуў шмат казак і народных паданняў, пераняў любоў да прыроды, да гісторыі, вандраванняў. Ён перадаў унуку пачуццё патрыятызму, гонару, годнасці. 

У доме бацькоў мелася свая хатняя бібліятэка. Валодзя ў дзяцінстве не толькі любіў слухаць казкі і розныя гісторыі, якія яму чыталі старэйшыя, але імкнуўся дадумваць развіццё сюжэтаў, сам вельмі рана (у тры з паловай гады) навучыўся чытаць, крыху пазней – пісаць, стаў актыўным наведвальнікам гарадской дзіцячай бібліятэкі. Паводле ўспамінаў родных, у шэсць гадоў ім былі напісаны першыя вершы. У дзіцячыя гады разнастайнасць яго талентаў выявілася і ў схільнасці да малявання, якая захавалася на ўсё жыццё, і ў тым, што ён меў абсалютны слых, некаторы час займаўся ў музычнай школе. Стымулам у творчай працы стала падтрымка і прыклад сваякоў, якія “фантазіраваць любілі і ўмелі, падтрымлівалі пахвалой добрую, вясёлую  і вынаходлівую выдумку і ніколі з яе не смяяліся, хоць бы і зусім малы прыдумаў”.

У 1938 г. Валодзя пайшоў у школу ў Оршы. Пасля заканчэння трэцяга класа ў пачатку лета 1941 г. прыехаў у Маскву пагасцяваць да старэйшай сястры Наталлі, якая вучылася там у хіміка-тэхналагічным інстытуце. Дадому ў Оршу ён вярнуцца не змог. Пачалася Вялікая Айчынная вайна. Валодзя разам з маскоўскімі дзецьмі трапіў у эвакуацыю ў Разанскую вобласць, потым на Урал у Молатаўскую (Пермскую) вобласць. Рабіў спробы уцячы на фронт. Праз пэўны час высветлілася, што Валодзевы бацькі эвакуіраваліся ў Арэнбург. Туды ж дабралася і сястра. Толькі ў жніўні 1943 г. яна змагла прывезці Валодзю да бацькоў. У кастрычніку 1941 г. на фронце загінуў старэйшы брат Валодзі Валерый. Жонку Валерыя Вольгу, якая заставалася на захопленай нямецкімі войскамі тэрыторыі, загубілі акупанты. 

Летам 1944 г. пасля вызвалення савецкімі войскамі Кіева Уладзімір Караткевіч разам з маці на некаторы час пераехаў у нядаўна вызвалены горад, дзе жылі сваякі. Гэтае нядоўгае знаходжанне ў Кіеве пакінула вялікі след у памяці Уладзіміра Караткевіча, менавіта тут ён зацікавіўся гісторыяй - гэтаму спрыялі велічныя помнікі старажытнага горада на Дняпры, раскопкі, якія вялі тут археолагі. Пад уражаннем успамінаў пра той час пазней Караткевіч напіша аповесць "Лісце каштанаў". 

Восенню 1944 г. сям'я вярнулася ў Оршу. З канца 1946 г. яны пачалі жыць ва ўласным доме, куды ў пазнейшы час Уладзімір Караткевіч будзе прыязджаць і працаваць над сваімі творамі. Роднаму гораду, яго людзям ён прысвеціць верш "Орша", дзе выкажа прызнанне ў шчырай любові да бацькоўскіх мясцін, якая "...не знікне, пэўна, нават з маім жыццём". 

Яшчэ адным такім творчым кутком для Уладзіміра Караткевіча стане дом сваякоў у Рагачове, пабудаваны дзедам Васілём у 1914 г. Тут для яго быў адведзены асобны пакой, сюды ён не раз прыязджаў, каб знайсці душэўнае супакаенне, прывозіў сяброў і калег. 

У другой палове 1940-х гг. Уладзімір працягваў навучанне ў школе, ужо тады ён вызначаўся шырынёй сваіх зацікаўленняў, энцыклапедычнымі ведамі па гісторыі і літаратуры. Як ён сам пазней скажа пра гэты час у інтэрв'ю: "Быць хацеў усім на свеце (за выключэннем, можа, вучонага-матэматыка), і сапраўды многае ўмею". Школьны сябар Л.Крыгман успамінаў: “Валодзя ў свае 14 год меў літаральна энцыклапедычныя веды па літаратуры і гісторыі. У гэты час, калі бібліятэкі былі  амаль пустымі (1945 год), мы маглі атрымаць ўсе неабходныя даведкі ў яго”. 
У час вучобы ў старшых класах сярэдняй школы Уладзімір Караткевіч аддаваў даніну літаратурнай творчасці - пісаў навелы, апавяданні, літаратуразнаўчыя артыкулы. Паводле яго слоў, стварыў не менш за дзвесце вершаў, але спачатку нікому іх не паказваў. Настаўніца К.І. Грыневіч, кіраўніца школьнага літаратурнага гуртка, падтрымала юнага паэта. Яго вершы, прыгодніцкая аповесць "Загадка Неферціці", а таксама ўласнаручныя ілюстрацыі да іх з'явіліся ў рукапісным часопісе "Званочак", які выпускалі ўдзельнікі літгуртка. 

У 1949 г. Уладзімір Караткевіч закончыў сярэднюю школу і паступіў на рускае аддзяленне філалагічнага факультэта Кіеўскага дзяржаўнага ўніверсітэта імя Т. Шаўчэнкі. За гады вучобы выявіў сябе адным з найбольш здольных студэнтаў, шмат чытаў - у кола яго чытацкіх інтарэсаў уваходзілі творы класікаў сусветнай літаратуры, украінскіх, рускіх, польскіх, беларускіх аўтараў. Цікавіўся ён не толькі літаратурай, але і гісторыяй, у першую чаргу Беларусі. Працуе ў архівах. Цікавіцца паўстаннем 1863-1864 гг.

Ужо ў студэнцкія гады ў поўнай меры праявіліся такія якасці Уладзіміра Караткевіча як сумленнасць, прынцыповасць, незалежнасць у думках. Сам Караткевіч падкрэсліваў, што менавіта ў юнацтве ў чалавеку выспявае база душы, унутраная сіла, якая становіцца ідэяй жыцця, яго канцэпцыяй. Вучоба разбудзіла ў ім беларуса.

У 1954 г. Уладзімір Караткевіч закончыў універсітэт. Цікавай была яго  дыпломная работа на тэму "Казка. Легенда. Паданне". У 1954-1956 гг. працаваў настаўнікам рускай мовы і літаратуры ў вёсцы Лесавічы Тарашчанскага раёна Кіеўскай вобласці. 

У 1956 г. Уладзімір Караткевіч вярнуўся на радзіму і да 1958 гг. быў настаўнікам 8-й сярэдняй школы ў Оршы. Акрамя напружанай працы ў школе, ён спрабаваў заняцца і навукай. Не згасла цікавасць і да гісторыі роднага краю. У лісце Максіму Танку пісьменнік прызнаваўся: “ Дзеці дрэнна ведаюць гісторыю. А мне б вельмі хацелася, каб людзі раптам адкрылі мора паэзіі ў беларускай гісторыі”. Як прызнаваўся сам пісьменнік, гады, праведзеныя ўдалечыні ад радзімы, абвастрылі яго патрыятычныя пачуцці, і каб гэта ад яго залежала, то кожнага вучня, пачынаючы з 9 класа, пасылаў бы на які час у іншую рэспубліку, каб ён адчуў тугу па сваім, каб рос патрыётам. 

У красавіку 1957 г. Уладзімір Караткевіч атрымаў афіцыйнае прызнанне ў калег - быў прыняты ў Саюз пісьменнікаў БССР. 

Сур'ёзныя задумы маладога пісьменніка патрабавалі яшчэ большых ведаў. Таму ў 1958-1962 гг. Уладзімір Караткевіч вучыўся ў Маскве. Спачатку на Вышэйшых літаратурных курсах, а з 1960 г. - на Вышэйшых сцэнарных курсах. 

З 1962 г. ён пастаянна жыў у Мінску. Крыху пазней да яго пераязджае з Оршы маці.( Бацькі не стала ў 1959 годзе).

У канцы 1960-х гг. Уладзімір Караткевіч пазнаёміўся з будучай жонкай Валянцінай Браніславаўнай Нікіцінай, шлюб з якой У.Караткевіч узяў 19 лютага 1971г. Жонка стала надзейнай апорай у яго жыцці, спрыяла творчым пошукам пісьменніка. Яна была гісторыкам, кандыдатам навук. Да знаёмства з Караткевічам Валянціна Браніславаўна працавала выкладчыцай у Брэсцкім педінстытуце. Пераехаўшы ў Мінск, была навуковым супрацоўнікам Інстытута мастацтвазнаўства, этнаграфіі і фальклору Акадэміі навук Беларусі, займалася пытаннямі традыцыйнай нацыянальнай культуры, шмат ездзіла па Беларусі ў этнаграфічныя экспедыцыі, дзе яе часта суправаджаў муж. За ўдзел у падрыхтоўцы "Збору помнікаў гісторыі і культуры Беларусі" Валянціна Браніславаўна (пасмяротна) разам з іншымі аўтарамі была ў 1990 г. узнагароджана Дзяржаўнай прэміяй БССР. 

Уладзімір Караткевіч любіў вандраваць, быў нястомным вандроўнікам. З сябрамі і жонкай  аб’ездзіў амаль усю Беларусь. ("Люблю ўсе месцы на Беларусі. Ведаю таксама ўсе.").
Два разы быў у Польшчы, разам з жонкай па запрашэнні славацкіх калег тры разы наведаў Чэхаславакію, застаўся пад вялікім уражаннем ад яе прыроды, памятных мясцін. 

Канец 1970-х – пачатак 1980-х гг. стаў для Уладзіміра Караткевіча часам прызнання яго заслуг на дзяржаўным узроўні, але і цяжкіх жыццёвых нягод. 

У 1980 г. у сувязі з 50-годдзем Уладзімір Караткевіч быў узнагароджаны ордэнам Дружбы народаў. Да гэтай жа даты было прымеркавана выданне Выбраных твораў пісьменніка ў 2-х тамах. У 1982 г. выйшаў асобным выданнем раман "Нельга забыць" ("Леаніды не вернуцца да Зямлі"), за які Уладзіміру Караткевічу ў 1983 г. прысуджана Літаратурная прэмія імя Івана Мележа. 

У асабістым жыцці Уладзімір Караткевіч панёс незаменныя страты. У 1977 г. не стала яго маці Надзеі Васілеўны, якая доўгі час жыла разам з сынам. У 1983 г. ад цяжкай хваробы памерла яго жонка Валянціна Браніславаўна. Уладзімір Сямёнавіч вельмі перажываў гэтае гора. Здароўе яго самога таксама было падарванае. Тым не менш ён працягваў вандроўкі. 

Незадоўга да сваёй смерці ён, нібы развітваючыся, наведаў блізкія і дарагія мясціны. З’ездзіў у Оршу, Рагачоў, Кіеў, Вязынку.

У падарожжы з сябрамі па Прыпяці хваробы абвастрыліся, на машыне яго прывезлі ў Мінск. 25 ліпеня 1984 г. Уладзіміра Караткевіча не стала. Пахаваны ён у Мінску на Усходніх могілках. Праз чатыры гады пасля смерці ў адпаведнасці з яго воляй на магіле ўзнёсся сціплы і велічны палявы камень, аздоблены толькі бронзавым аўтографам пісьменніка і бронзавым калоссем.

· Выступленне другой групы

Прыкладнае паведамленне 

Уладзімір Сямёнавіч Караткевіч - класік беларускай літаратуры, паэт, празаік, казачнік, драматург, кінасцэнарыст, публіцыст, перакладчык, філосаф, педагог, гісторык.

Яго творчую спадчыну складаюць вершы, балады, казкі, паэмы, апавяданні, аповесці, раманы, п’есы, эсэ, нарысы, публіцыстычныя і літаратурна-крытычныя артыкулы, кінасцэнарыі. Разнастайныя гэтыя творы і па тэматыцы: бязмежная любоў да Бацькаўшчыны, беражлівыя адносіны да роднай мовы, гістарычнае мінулае нашага народа, каханне, прырода роднай зямлі, побыт, традыцыі і звычаі народа, зварот да вобразаў гістарычных асоб, супрацьстаянне дабра і зла, месца чалавека на Зямлі і ў Сусвеце.

Ярка і непаўторна раскрыўся талент Караткевіча ў паэзіі. З вершаў пачаў свой творчы шлях, вершамі і закончыў. Першымі яго паэтычнымі зборнікамі былі “Матчына душа”(1958) і “Вячэрнія ветразі” (1960 ). У 1969г.выдаў арыгінальны зборнік паэзіі “Мая Іліяда”. Прыкметнай з’явай ў беларускай літаратуры стала і апошняя, пасмяротная яго кніга “Быў. Ёсць. Буду”(1986).

Першыя вершы “Здесь будет канал” і “Якубу Коласу” былі змешчаны 29 лістапада 1951 года ў аршанскай газеце “Ленінскі прызыў”, вызначаліся несумненнымі мастацкімі вартасцямі.

У сваіх ранніх вершах паэт часта выкарыстоўваў набыткі фальклору. Шэраг сваіх ранніх твораў накіраваў У.Караткевіч для ацэнкі Якубу Коласу

Складаў вершы на беларускай і рускай мовах, спрабаваў пісаць іх па-ўкраінску і па-польску. У 1955 годзе ў часопісе “Полымя” быў надрукаваны верш “Машэка”, прысвечаны герою беларускіх легендаў, які лічыцца пачаткам літаратурнай дзейнасці паэта. Паводле слоў самога пісьменніка, гэтая падзея стала пераломнай, ён канчаткова пераключыў увагу на літаратурную творчасць, істотнае месца ў якой займалі творы гістарычнай тэматыкі. У гэтым жа годзе нарыс Уладзіміра Караткевіча "Вязынка" быў змешчаны ў зборніку матэрыялаў аб жыцці і дзейнасці Янкі Купалы. 

Зборнік “Матчына душа” ў 1958 г. засведчыў, што ў літаратуру прыйшоў арыгінальны талент са сваімі тэмамі, вобразамі, з адметным бачаннем свету.


Шырокае прызнанне ў Беларусі і за яе межамі прынесла Караткевічу проза. Першы зборнік прозы “Блакіт і золак дня”, які выйшаў у 1961 годзе, склалі апавяданні і аповесці: “У шалашы”, “Лятучы галандзец”, “Цыганскі кароль”, “Сівая легенда” і інш.


У 1957 заканчвае аповесць “У снягах драмае вясна” (упершыню апублікавана ў 1988 г. у ч. “Полымя”). У 1958 г. дапрацоўвае напісаную ў 1950г. у Оршы гісторыка-дэтэктыўную аповесць “Дзікае паляванне караля Стаха”. 

У 60-я гг. У Караткевіч стварыў такія значныя празаічныя творы, як раманы “Нельга забыць”( першапачатковая назва “Леаніды не вернуцца на зямлю”) (1962-1964) – прысуджана літаратурная прэмія імя І. Мележа ў 1983г., раман “Каласы пад сярпом тваім” (1962 – 1964), “Хрыстос прызямліўся ў Гародні”(1965-1966), аповесці “Ляддзя Роспачы”(1964), “Чазенія”(1966).


У 70-я гг. напісана аўтабіяграфічная аповесць “Лісце каштанаў”, "Казкі янтарнай краіны", прысвечаныя Латвіі, а ў 1979 г. раман “Чорны замак Альшанскі”. Гэтым раманам У. Караткевіч стрымаў абяцанне, якое даў жонцы Валянціне ў першы дзень іх знаёмства, – напісаць дэтэктыў. Так пісьменнік звярнуўся да дэтэктыўнага жанру. Была яшчэ адна прычына напісаць дэтэктыў. Пісьменнік балюча перажываў зніжэнне чытацкай цікавасці да беларускай кнігі. Хацелася напісаць такое, ад чаго нельга было б адарвацца ўсю ноч. І дамогся свайго. Пасмяротна раман удастоены Дзяржаўнай прэміі Беларусі імя Якуба Коласа (1984 г.)
Адначасова працуе і над драматургічнымі творамі:  п'есы "Млын на Сініх Вірах" (1957), “Кастусь Каліноўскі”(1963), ”Званы Віцебска”( 1973)і інш.

 Шмат зрабіў Уладзімір Караткевіч і для беларускага кінематографа, напісаў сцэнарыі дакументальных фільмаў: "Сведкі вечнасці" (1964 г.), "Памяць" (1966), "Будзь шчаслівай, рака" (1967). У 1967 г. паводле сцэнарыя Караткевіча быў зняты кінафільм "Хрыстос прызямліўся ў Гародні". 

Прыкметным творам стаў напісаны ў 1971 г. першапачаткова для ўкраінскага чытача і выдадзены асобнай кнігай на беларускай мове ў 1977 г. нарыс пра зямлю Беларусі, яе гісторыю, прыроду і культуру "Зямля пад белымі крыламі" – мастацкая энцыклапедыя Беларусі.

У 1973 г. выйшаў фотаальбом "Белавежская пушча", а ў 1979 г. - "Памяць зямлі беларускай", аўтарам тэксту якіх быў Уладзімір Караткевіч. У 1974 г. выйшаў у свет зборнік апавяданняў і аповесцей "Вока тайфуна". У 1978 г. убачыў свет зборнік гістарычных твораў "З вякоў мінулых". 

Ёсць у Караткевіча творы і для юных чытачоў, у 1975 г. выйшаў яго зборнік "Казкі". Караткевіч разумеў значнасць казкі для выхавання ў дзяцей любові да радзімы, далучэння да беларускай мовы.

На працягу ўсёй літаратурнай дзейнасці Уладзімір Караткевіч займаўся дакументальнай публіцыстыкай. Яго творы прысвечаны выдатным асобам беларускай зямлі Францыску Скарыну, Кастусю Каліноўскаму, Янку Купалу, Максіму Багдановічу і знакамітым дзеячам сусветнай культуры Джорджу Байрану, Антону Чэхаву, Міхаілу Шолахаву. Тэмай нарысаў, эсэ, артыкулаў Караткевіча былі многія мясціны Беларусі і іншых краін. Гэта старажытныя Віцебск, Тураў, Мсціслаў, Вільнюс, Кіеў, а таксама Латвія, Беларускае Палессе... Яго цікавіла і духоўная спадчына народаў свету. Так, у апавяданні "Вялікі Шан Ян" Караткевіч звярнуўся да гісторыі Старажытнага Кітая.

Займаўся Караткевіч і перакладамі з іншых моў: латышскай, літоўскай, грузінскай, украінскай, рускай, польскай, славацкай, чэшскай, туркменскай, выступаў з крытычнымі артыкуламі па пытаннях мастацкага перакладу. Сярод яго знаёмых былі ўкраінскія, польскія, славацкія, балгарскія, літоўскія, латышскія літаратары. 

Уладзімір Караткевіч праявіў сябе і на ніве асветніцтва. У другой палове 1970-х гг. пачалася яго праца на Беларускім тэлебачанні, дзе ён вёў праграму "Спадчына", прысвечаную гісторыі і культуры беларускай зямлі і разлічаную на самае шырокае кола гледачоў. 


У творчай спадчыне Караткевіча захаваліся шматлікія малюнкі, ілюстрацыі да ўласных твораў. Некаторыя з іх ўвайшлі ў кнігу “Свет вачыма Караткевіча”(2006).

Па творах Караткевіча пастаўлены мастацкія фільмы, оперы, тэле- і радыёспектаклі.

Творы Караткевіча перакладзены на многія мовы народаў свету.

Слова настаўніка: У некаторых сваіх вершах У. Караткевіч выступаў як прарок, які прадбачыў лёс краіны. За 26 гадоў да Чарнобыльскай катастрофы напісаў верш “Дзяўчына пад дажджом”.

(праслухоўванне аўдыёзапісу верша)

4. Хвілінка адпачынку

Многія вершы У.Караткевіча пакладзены на музыку.  Прапаную вам крыху адпачыць і палюбавацца роднымі краявідамі.

Гучыць песня на верш У.Караткевіча “Мокрыя травы” ў выкананні Ганны і Барыса Вайханскіх на фоне відэафільма.
· Выступленне трэцяй групы

Прыкладнае паведамленне 

У.Караткевіч – вялікі сын беларускага народа, першаадкрывальнік у літаратуры невядомых ці малавядомых старонак гісторыі Белай Русі, сапраўдны гуманіст. Усё сваё жыццё пісьменнік болей аддаваў, чым браў, бо было ў яго, як сказаў В.Быкаў, “вялікае чалавечае сэрца”.


Дзякуючы творам У.Караткевіча мы глыбей усвядомілі сябе як нацыю, пазналі крыніцы  сваёй адкрытасці, жыццястойкасці, годнасці. Яго творы вучаць нас любіць, шанаваць сваіх продкаў і з павагай адносіцца да спадчыны. Яны вучаць знаходзіць адказ на любое пытанне, простае яно ці складанае. Вучаць умела карыстацца тым багаццем, якое атрымалі ў дар, і самім ствараць прыгожае, каштоўнае, вечнае.

Усе творы пісьменніка прасякнуты верай у шчаслівую будучыню. Дабрыня, праўда, матчына мова – вось тыя вечныя скарбы, якія імкнуўся ў сваіх творах уславіць вялікі празаік, паэт, публіцыст, драматург.

Тонкі псіхолаг, рамантык ў душы, шчыры беларус і мастак ад бога – такім У.Караткевіч застанецца для нас назаўсёды.

Караткевіч сваімі творамі стварыў мастацкі летапіс роднай зямлі.

 “Выхоўваць любоў да нацыянальнай культуры можна адным толькі спосабам: выхаваннем у чалавеку гордасці за свой народ і яго дзеянні ў гісторыі," - гаварыў Уладзімір Караткевіч. 

Караткевіча называюць бацькам беларускай гістарычнай раманістыкі, класікам беларускай гістарычнай літаратуры. Ён ствараў высокамастацкую гістарычную літаратуру. Тым самым вярнуў беларускаму народу гістарычную памяць. – “Вы хочаце павагі ў будучым – паважайце тых, безыменных” – словы У.Караткевіча.

Але не толькі чыста гістарычныя сюжэты цікавілі пісьменніка. Ён не быў абыякавы і да актуальных праблем сучаснасці. Хвалявалі яго пытанні аховы прыроды, ядзернай небяспекі, абуджэння нацыянальнай памяці, зберажэння гістарычнай спадчыны, развіцця літаратуры. "...Мова - душа народа, і толькі на ёй можа народ найбольш поўна выказаць сябе," - сцвярджаў Уладзімір Караткевіч, разважаючы пра няпростую моўную сітуацыю ў Беларусі. 

Пачынальнік дэтэктыўнага рамана ў беларускай літаратуры.

Значэнне творчасці пісьменніка ў тым, што Караткевіч паказвае: беларускі народ, нягледзячы на шматлікія пакуты і выпрабаванні, трагічныя падзеі ў яго гісторыі, застаўся народам вялікай душы і светлага розуму, не страціў свайго нацыянальнага аблічча.

З цягам часу цікавасць  да асобы і творчасці Уладзіміра Караткевіча не змяншаецца, усё больш шырокае кола людзей цікавіцца яго творамі. 

У 1987-1991 гг. ажыццёўлена выданне Збору твораў Уладзіміра Караткевіча ў 8 тамах. Яго раман "Каласы пад сярпом тваім" увайшоў у школьныя праграмы па літаратуры. Больш чым на дваццаць моў народаў свету, у тым ліку на англійскую, французскую, нямецкую, іспанскую, рускую, польскую, украінскую і іншыя перакладаліся творы Уладзіміра Караткевіча. 

Ушанаванне пісьменніка і высокая ацэнка нашчадкамі таго, што зроблена ім, знайшлі сваё ўвасабленне ў многіх сферах жыцця грамадства. 

Пра пісьменніка створаны дакументальны фільм "Быў. Ёсць. Буду", некалькі відэафільмаў. Выйшаў з друку шэраг манаграфій, прысвечаных Уладзіміру Караткевічу. 

У Оршы дзейнічае музей Уладзіміра Караткевіча. Матэрыялы пра яго жыццё і дзейнасць экспануюцца ў Рагачоўскім музеі народнай славы, Віцебскім краязнаўчым музеі. Па ініцыятыве прыхільнікаў творчасці пісьменніка былі створаны экспазіцыі ў Мінскім прафесійна-тэхнічным каледжы электронікі, інтэрнаце будаўнікоў у г. Маладзечна і ў сярэдняй школе № 3 г. Оршы. 

У Оршы, Віцебску і на магіле пісьменніка ў Мінску пастаўлены помнікі. На дамах у Оршы, дзе Караткевіч жыў у канцы 1950-х гг., і ў Мінску, дзе была яго кватэра, усталяваны мемарыяльныя дошкі. У гонар пісьменніка названы вуліцы ў Оршы, Віцебску, Рагачове. Імя Уладзіміра Караткевіча носяць сярэдняя школа ў Оршы, Фонд дапамогі маладым пісьменнікам, прэмія выдавецтва "Мастацкая літаратура". 

Ушаноўваецца імя класіка беларускай літаратуры і за межамі нашай краіны. Яго імя нададзена нядзельнай беларускай школе ў Таліне і грамадскай бібліятэцы літаратуры народаў Эстоніі. 20 кастрычніка 2011г. у сталіцы Украіны Кіеве адкрыты помнік пісьменніку.

5. Праца над афармленнем праекта

У гэты час паказваецца відэафільм “В.Э.Б. У. Караткевіч”
Вучні афармляюць праект выступлення сваёй групы на лістах ватмана з загадзя падрыхтаваных нарыхтовак. Пасля абараняюць.
6. Падвядзенне вынікаў урока. Выстаўленне адзнак
· Кансультанты вялі на лістах улік вашага ўдзелу ў рабоце па тэме ўрока.
· Зварот да ключавога пытання.

·  Зварот да эпіграфа: “Ці пацвердзіў урок словы У.Караткеіча? Як вы думаеце, ці многа зрабіў гэты чалавек за сваё , не памылюся, калі скажу, кароткае жыццё?”
7. Рэфлексія

 На загатаваных у кожнага вучня лістках даюцца адказы на наступныя пытанні:

1. Якім паўстаў перад вамі У. Караткевіч як пісьменнік і як чалавек?
2. Што сфарміравала светапогляд пісьменніка?
3. Якімі будуць творы пісьменніка, з якімі мы пазнаёмімся на наступных уроках? 
8. Паведамленне дамашняга задання

Асэнсаваць жыццёвы і творчы шлях пісьменніка па створаных запісах і матэрыялах падручніка. Чытаць аповесць “Дзікае паляванне Караля Стаха”.
9. Заключнае слова настаўніка

Жыццё дооўжыцца толькі імгненне, само па сабе яно – нішто; каштоўнасць яго залежыць ад таго, што ўдалося зрабіць. Толькі дабро, прыгажосць, якія зроблены чалавекам, застаюцца і, дзякуючы ім, жыццё чаго-небудзь вартае. Як жыць – гатовых праграм няма, і мне хочацца верыць, што ваш жыццёвы шлях будзе напоўнены сэнсам і карысцю не толькі для сябе, а для тых, хто пройдзе з вамі па жыцці. Засвойце, калі ласка, урокі У.Караткевіча – і доўгае жыццё вам забяспечана.
Пакідаючы кабінет, услухайцеся ў радкі У.Караткевіча
Падаў…

Плакаў…
Ды толькі 

Ў той час, як не бачылі вы.

І які той цяжар ні будзе,

Ён веры маёй не сагне:

Мяне пахаваюць людзі,

Лепшыя за мяне.

           У. Караткевіч 

· Якім паўстаў пісьменнік з гэтых радкоў?

На развітанне гучыць песня “Нават сцюжым зімовым вечарам” на словы У.Караткевіча ў выкананні Ганны і Барыса Вайханскіх.
Дзяржаўная ўстанова адукацыі


“Сярэдняя школа №45 г.Магілёва”

Уладзімір Караткевіч. Жыццё і творчасць пісьменніка.


План адкрытага ўрока ў 10 класе


Настаўнік беларускай мовы і літаратуры                Лунькова Вольга Пятроўна











